He ngohe aromatawai ā-roto Pāngarau 2.3B v1 mō te Paerewa Paetae 91258
TĀ TE ĀKONGA WHĀRANGI

Ngohe Aromatawai: Hone kore ingoa – inahea ia i mate ai?
	Paerewa Paetae Pāngarau 91258: Te whakamahi tapeke raupapa hei whakaoti rapanga

Aronga: Pāngarau 2.3B v1
Whiwhinga: 2


Te Horopaki
He momo tākuta koe e whakamahi ana i ngā rautaki pāngarau/pūtaiao hei whakaoti hara. Kua karangahia koe kia haere ki tētahi whare hokohoko nei, kei reira tētahi tūpāpaku. Engari kāore i te mōhiotia tōna ingoa.
Ko tā tēnei ngohe he whakamahi i ngā tapeke raupapa e rua hei matapae i te wā i mate ai a Hone kore ingoa, ā, he whakataurite hoki i aua tapeke raupapa me te matapaki i ngā whakatau tata ka puta i tēnā, i tēnā mō muri tata mai i te matenga, mō muri noa atu anō hoki. 
He mahi takitahi tēnei. Mā te kaiako e whakatau te roanga o te wā me ērā atu āhuatanga e whai take ana kia oti ai tēnei paerewa.
Mā te kounga o ōu whakaaro whai take me tō tūhono ki te horopaki o te whakataunga whānui o te tapeke raupapa tāpiri me ngā tapeke raupapa whakarea e whakatau māka. Me āta kōrero i tāu tūmahi ki ngā kīanga pāngarau e whai take ana. 

Hei Mahi 
Kua tūponotia he tūpāpaku tāne ki te rūma mātao o tētahi whare hokohoko nui. Kāore anō kia tino mātao rawa te tinana. Kua tono tōtika atu ki ngā mātanga kaipūtaiao kia tirohia te tinana. 
Ka ine rātou i te paemahana o roto i te tinana me te wā. Arā, e 7 karaka i te ahiahi pō o te rāhina, he 10°C te paemahana o te tinana.

He 4°C te paemahana pūmau o te rūma mātao i ngā wā katoa. 
Nā ēnei tatauranga, ka taea te matapae te wā mate o Hone kore ingoa i runga i te whakaaro e 37.5°C te paemahana o roto i te tīnana i a ia e ora ana. 
Whakamahia ngā tapeke raupapa e rua ki raro iho hei:

· kimi i te paemahana o te tūpāpaku 

· whakatau tata i te wā mate a Hone kore ingoa
· whakatairite i te whaitua taupono o ngā raupapa e rua hei whakatau tata i te wā mate o Hone kore ingoa. 

Tapeke raupapa 1

Kei te mātao haere te tinana kia 1.5°C ia hāora kia tae te paemahana kia rite ki tō te rūma mātao.  
Tapeke raupapa 2

Ia hāora, ka heke te paemahana o te tinana kia 91% o te mahana o te hāora i mua atu. E matapae ana ngā mātanga pūtaiao kua heke te paemahana o te tinana kia 3°C i te hāora tuatahi e ai ki te rahi o te tinana me te paemahana o te rūma mātao. 

Taunakitanga: Pāngarau 91258 Hone kore ingoa – inahea ia i mate ai?
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi 

	Hei tohu i te paetae: 
· Ka whiriwhiri, ka whakamahi i ētahi tikanga tapeke raupapa whānui hei whakaoti rapanga. 
· Ka whakaatu mōhiotanga ki ngā huatau tapeke raupapa me ngā kupu e hāngai ana hei whakaoti rapanga. 
· Ka whakamārama i ngā otinga mēnā kotahi, e rua rānei ngā mahi o roto i te tikanga i whakamahia ai. 
Hei tauira:
Tapeke raupapa 1

· Kua tika te tātai paemahana o te tūpāpaku mō ngā hāora i whakaritea (me nui ake i te toru hāora). 

· Kua tika te whakamahinga o te tapeke raupapa 1 hei matapae i te wā mate o Hone kore ingoa. 

Tapeke raupapa 2

· Kua tika te tātai o te hekenga ā-hāora mō te paemahana o te tūpāpaku mō ngā hāora i whakaritea (me nui ake i te toru haora).
· Kua tika te tātai o te hekenga katoa mō te paemahana o te tūpāpaku (me nui ake i te toru haora).

	Hei tohu i te kaiaka: 
· Ko te whakaaro tūhonohono te mea nui. Arā, kia kotahi, nui ake rānei o ēnei:
- ka whiriwhiri, ka whakatutuki raupapatanga mahi arorau hei whakaoti rapanga
- ka tūhono i ētahi huatau rerekē, i ētahi whakaahuahanga rerekē rānei hei whakaoti rapanga
- ka whakaatu māramatanga ki ngā huatau e hāngai ana 
- ka hanga, ka whakamahi tauira. 

· Ka tūhono i ngā otinga ki tētahi horopaki, ka whakamahi rānei i ngā kīanga pāngarau hei whakawhitiwhiti whakaaro. 

Hei tauira:
Tapeke raupapa 1: 
Kua waihanga whārite mō te paemahana o te tinana, ā, kua whakamahia tēnei whārite hei whakatau tata i te wā mate o Hone Kore ingoa.  

Tapeke raupapa 2:

Kua waihanga whārite mō te hekenga katoa o te paemahana o te tinana, ā, kua whakamahia tēnei whārite hei whakatau tata i te wā mate o Hone kore ingoa. 
	Hei tohu i te kairangi: 

· Ko te whakaaro waitara te mea nui. Arā, kia kotahi, nui ake rānei o ēnei:
- ka waihanga rautaki hei tūhura, hei whakaoti rānei i tētahi rapanga
- ka tautohu i ngā huatau e hāngai ana ki te horopaki
- ka whakaputa i tētahi raupapatanga whakaaro arorau, i tētahi hāponotanga rānei
- ka hanga whakawhānuitanga. 

· Ka whakamahi i ngā kīanga pāngarau tika hei whakawhitiwhiti i te aroā pāngarau. 

Hei tauira:

· Kua waihanga te ākonga i te whārite whānui hei kimi i te wā he ōrite te paemahana o te tūpāpaku e ai ki ngā raupapa e rua.
·  Kua whakamahia te āhua o ngā whārite e rua hei whakatakoto kōrero mō te whaitua taupono o ia raupapa hei matapaenga mō te wā mate o Hone kore ingoa. 




Ka mutu, ka whakatauria te whiwhinga whakamutunga mā te āta titiro whānui ki ngā taunakitanga katoa me ōna hāngaitanga ki ngā Paearu o te Paerewa Paetae. 

